Мен болашақ исламтанушы маманмын.

[bookmark: _GoBack]Қазіргі жаһандану дәуірінде дін мәселесі қоғам өмірінің маңызды бөлігіне айналды. Елімізде діни үдерістердің күшеюі, конфессияаралық қатынастардың дамуы, діни экстремизм мен радикалды идеологиялардың таралу қаупі дін саласында кәсіби мамандарға деген сұранысты арттыруда. Осы тұрғыдан алғанда, әл-Фараби атындағы Қазақ ұлттық университеті Философия және саясаттану факультетінің Дінтану және мәдениеттану кафедрасындағы «Дінтану» және «Исламтану» білім беру бағдарламалары – болашағы зор, қоғам үшін маңызы жоғары мамандықтардың бірі. 
Мен өзім исламтану мамандағында білім аламын. Исламтану мамандығы ислам дінінің тарихын, Құран мен хадис ілімдерін, ислам өркениетін, ақида, фиқһ, ислам философиясы және қазіргі ислам әлеміндегі өзекті мәселелерді терең зерттеуге бағытталған.
Менің мамандығымның басты артықшылықтарының бірі – оның қоғамдағы өзектілігі мен практикалық маңызы. Бүгінде кәсіби исламтанушылар мемлекеттік мекемелерде, ғылыми-зерттеу орталықтарында, білім беру ұйымдарында, діни сауаттылықты арттыру және теологиялық оңалту салаларында қызмет атқарады. Сонымен қатар, ақпараттық-талдау орталықтарында, дін істері басқармаларында, медиа саласында, халықаралық ұйымдарда және сараптамалық мекемелерде жұмыс істеу мүмкіндігі бар.
Әсіресе қазіргі таңда діни экстремизмнің алдын алу, жастар арасында діни сауаттылықты қалыптастыру, қоғамдағы тұрақтылық пен конфессияаралық келісімді нығайту бағытында білікті мамандарға сұраныс жоғары. Сондықтан исламтанушылар тек теориялық білім беріп қана қоймай, қоғамдағы маңызды әлеуметтік мәселелерді шешуге үлес қосады. 
Мен білм алатын Әл-Фараби атындағы Қазақ ұлттық университетінің Философия және саясаттану факультетінің дінтану және мәдениеттану кафедрасы студенттерге сапалы білім мен ғылыми орта ұсынады. Кафедрада тәжірибелі профессор-оқытушылар дәріс оқып, студенттердің ғылыми-зерттеу жұмыстарымен айналысуына мүмкіндік жасалған. Біздерге халықаралық конференцияларға, ғылыми семинарларға, академиялық ұтқырлық бағдарламаларына қатысып, өз кәсіби біліктіліктерімізді дамытуымызға әр кезде жол ашық.
Сонымен қатар кафедра теориялық білімді тәжірибемен ұштастырады. Студенттер түрлі мемлекеттік және қоғамдық ұйымдарда тәжірибеден өтіп, кәсіби ортада жұмыс істеуге дағдыланады. 
Мен магистрант ретінде тек кәсіби білім ғана алып қоймай, бұл жерде сыни ойлады қоғамдағы діни үдерістерді ғылыми тұрғыдан саралай білуді үйрендім. Енді мен университетті бітіргенде жас маман ретінде қоғамның тұрақтылығы мен рухани қауіпсіздігіне үлес қоса алатын кәсіби сарапшы да бола аламын. 
Сондықтан дін саласына қызығушылық танытатын, қоғамдағы рухани үдерістерді түсінуге ұмтылатын талапкерлер үшін «Дінтану» және «Исламтану» мамандықтары – болашағы зор әрі мағыналы таңдау болады деп ойлаймын.

